
ESTATUTOS DA ASOCIACIÓN INFORMÁTICA AMIGUS



CAPÍTULO I
DA ASOCIACIÓN EN XERAL



Artigo 1. Denominación, natureza, personalidade, capacidade e réxime.


Constitúese na vila de As Pontes de García Rodríguez unha Asociación Informática denominada Amigus, sen ánimo de lucro, ao amparo do disposto no artigo 22 da Constitución Española, na Lei Orgánica 1/2002, do 22 de marzo, reguladora do dereito de Asociación e demáis lexislación aplicable.


A Asociación constituída ten personalidade xurídica propia e plena capacidade de obrar, podendo realizar todos aqueles actos que sexan necesarios para o cumprimento da finalidade para a que foi creada, con suxeición ao establecido no ordeamento xurídico.


O réxime da Asociación determinarase polo disposto nos presentes Estatutos, que se poderán ver completados por un Regulamento de Réxime Interno se así se aproba nalgunha Xunta Xeral (ben sexa Ordinaria ou Extraordinaria).
Para os aspectos non reflectidos ou previstos nos Estatutos e no mencionado Regulamento de Réxime Interno, aplicarase a Lei Orgánica 1/2002, de 22 de marzo, de forma supletoria.




Artigo 2. Domicilio.


A Asociación establece o seu domicilio social físico no Apartado de Correos 134, sito na vila de As Pontes de García Rodríguez (15320).


Así mesmo, establece o seu domicilio electrónico no enderezo info@amigus.org e na páxina web www.amigus.org.




Artigo 3. Ámbito de actuación y duración.


A Asociación que se constitúe desenvolverá as súas actividades prioritariamente na vila de As Pontes de García Rodríguez, podendo tamén desenvolver a sua actividade no territorio nacional. 


Terá duración indefinida e solo se disolverá por acordó da Xunta Xeral ou por calquera das causas previstas pola lei.




Artigo 4. Fins.


Son fins principais da Asociación:

· Promover o uso da informática, web e internet, arte, ocio, deseño e a fabricación dixital, e actividades relacionadas.
· Impulsar a difusión da producción colaborativa e do coñecemento, do hardware e o software libres.
· Crear un marco de colaboración ou comunidade ao redor da asociación, que promova a participación de persoas, colectivos e entidades en xeral, interesados nas novas tecnoloxías, informática, arte, ocio, deseño e a fabricación dixital e actividades relacionadas.
· Alentar o intercambio de experiencias de interese para os asociados.
· Dinamizar os usos de interese social da asociación e as tecnoloxías relacionadas.
· Potenciar a sustentabilidade ambiental.
· Estimular e apoiar o emprendemento entre os socios.
· Axudar a disminuír a actual fenda dixital de xénero en canto a actitudes e uso das principais ferramentas TIC
· Contribuir á democratización da información e o coñecemento a través das novas tecnoloxías.
· Fomentar a democratización das novas tecnoloxías.
· Alentar a participación cidadá a través das TIC.
· Fomentar as posibilidades das TIC na loita pola inclusión social.

Para o cumprimento dos fins especificados a Asociación poderá desenvolver as seguintes funcións:

· Facer difusión sobre as actividades da asociación e sobre informática, web e internet, arte, ocio, deseño e a fabricación dixital, e actividades relacionadas.
· Organizar, colaborar e participar en eventos e demostracións relacionados coas novas tecnoloxías, informática, arte, deseño e a fabricación dixital e a cultura libre.
· Organizar, colaborar e participar en actividades de formación como talleres, cursos, seminarios e parties.
· Promover e apoiar a investigación, a innovación e a transferencia.
· Colaborar con entidades de interese social, cultural deportivo e educativo.
· Editar publicacións e material técnico ou informativo en calquera clase de soporte.
· Fomentar e facilitar a relación e a creación de redes entre empresas, asociacións e institucións.
· Obter financiación en convocatorias públicas e privadas conducentes á consecución dos fins da Asociación.
· Fomentar acordos de colaboración con institucións e empresas conducentes á consecución dos fins da Asociación.
· En xeral, cantas actividades se consideren necesarias para a consecución dos fins da asociación.

Os beneficios que se puidesen obter por calquera concepto destinaranse exclusivamente ó cumprimento destes fins, sen que se poidan repartir entre as persoas asociadas nin outras persoas físicas ou xurídicas con interese lucrativo.


CAPÍTULO II
DAS PERSOAS ASOCIADAS


Artigo 5. Requisitos.


1. Para adquirir a condición de persoa asociada requírese ser persoa física ou xurídica e ter interese no desenvolvemento dos fins da asociación.
2. As persoas físicas deben ser maiores de idade ou menores emancipados con capacidade de obrar e non estar suxeitas a inhabilitación ou condición legal para o exercicio do dereito.
3. Os menores de máis de 14 anos non emancipados necesitan o consentimento, documentalmente acreditado, das persoas que deban suplir a súa capacidade.
4. As persoas xurídicas de natureza asociativa requirirán o acordo expreso do seu órgano competente, e as de natureza institucional, ao acordo do seu órgano reitor.

As persoas interesadas que cumpran os requisitos dos catro puntos anteriores cursarán petición por escrito, en soporte papel ou electrónico, a calquera dos domicilios da Asociación.

A Xunta Directiva poderá cursar a admisión de forma automática, tendo que dar conta á Xunta Xeral na seguinte asamblea (Ordinaria ou Extraordinaria) e someter a votación a confirmación da admisión, que se ratificará por maioría simple.

Cumpridos os requisitos, adquírese a calidade de socio cando a Xunta Directiva aproba a admisión e abónase a cota de entrada que se estableza na Resolución de Entrada, que será a última cota de entrada que sexa aprobada pola Xunta Xeral.

Artigo 6. Clases.

Dentro da Asociación poderán existir as seguintes clases de asociados:

a) Socios: todas as persoas que cumpran os requisitos anteriores e as obrigacións periódicas que se xeren. Non se fai distinción entre socios fundadores e socios de número.
b) Membros de honra: a Xunta Directiva poderalle expor á Xunta Xeral o nomeamento de membros honorarios ás persoas que estime oportuno, a título meramente honorífico, sen que leve consigo a condición xurídica de socio. A Xunta Xeral deberá aprobar o nomeamento por maioría simple.

Artigo 7. Dereitos dos asociados.

1. As persoas asociadas teñen os seguintes dereitos:
a. Participar nas actividades culturais que promove a Asociación e nos actos sociais que organice para tódolos socios nas condicións que se establezan.
b. Participar nas Xuntas Xerais con voz e voto.
c. Ser electores e elexibles para os cargos da Xunta Directiva.
d. Recibir información da composición da Xunta Directiva, do seu estado de contas e do desenvolvemento da súa actividade.
e. Ser oídas con carácter previo á adopción de medidas disciplinarias contra elas e ser informadas dos feitos que dean lugar a ditas medidas, debendo motivarse o acordo que, no seu caso, impoña a sanción.
f. Impugnar os acordos da Xunta Xeral e as actuacións da Xunta Directiva que estime contrarios a Lei, aos Estatutos e, de existir, ao Regulamento de Réxime Interno.

2. Non poderán exercer o dereito de sufraxio, tanto activo como pasivo, as persoas asociadas que non estén ao día das súas obrigas cara á Asociación.

3. As persoas asociadas de honra únicamente poderán asistir ás Xuntas Xerais con voz, pero sen voto; e non terán dereito de sufraixo algún.

Artigo 8. Obrigacións dos asociados.

Serán obrigacións dos socios:

1. Cumprir os presentes Estatutos, o Regulamento de Réxime Interno se existira e os acordos válidamente adoptados pola Xunta Xeral.
2. Pagar as cotas que se aproben de conformidade cos Estatutos.
3. Desempeñar as obrigas inherentes aos cargos para os que foron elexidos.
4. Asistir ás Xuntas Xerais, ben sexa de forma presencial ou delegada.

Artigo 9. Perda da condición de persoa asociada.

1. A condición de asociado perderase:
a. Por vontade propia, que se fará efectiva mediante presentación de renuncia, por escrito, ante a Xunta Directiva e dirixida á secretaría da Asociación. A renuncia terá efectos dende a data da súa presentación, e non eximirá de satisfacer as obrigas que teñan pendentes coa Asociación.
b. Por falta de pagamento de tres cotas, que será efectiva dende a notificación do acordo adoptado pola Xunta Directiva ao interesado. Éste pode rehabilitarse na condición de socio se realiza o pagamento das cotas debidas nun prazo de seis meses dende a notificación do acordo.
c. Por incumprimento dos presentes Estatutos, ou o incumprimento reiterado do Réxime de Regulamento Interno se existise e de acordos válidamente adoptados na Xunta Xeral; así como pola realización de accións que perxudiquen gravemente os intereses da Asociación.
d. Por falecemento da persoa física ou extinción da persoa xurídica.

2. A expulsión de asociados nos supostos dos apartados b) e c) do exponente anterior, será acordada pola Xunta Directiva, logo da audiencia coa persoa interesada. O acordo de expulsión deberá ser ratificado pola Xunta Xeral (Ordinaria ou Extraordinaria) por maioría simple, e contra a súa resolución poderase recorrer ante a xurisdicción ordinaria.

Artigo 10. Réxime sancionador.

Os socios poderán ser sancionados pola Xunta Directiva por infrinxir reiteradamente os presentes Estatutos, ou por incumprimento reiterado do Regulamento de Réxime Interno se existise e de acordos válidamente adoptados na Xunta Xeral, así como pola realización de accións que perxudiquen gravemente aos intereses da Asociación.

As sancións poden comprender dende a suspensión dos seus dereitos durante un mes ata a separación definitiva da Asociación.

Os termos detallados das posibles infraccións e as súas consecuencias serán reflectidas no Regulamento de Réxime Interno, se se desexa redactar.


CAPÍTULO III
DOS ÓRGANOS DA ASOCIACIÓN


Artigo 11. Organización da Asociación.

Os órganos de goberno e representación da Asociación son a Xunta Xeral e a Xunta Directiva, que adoptarán os seus acordos de conformidade co principio maioritario ou de democracia interna.


DA XUNTA XERAL


Artigo 12. Xunta Xeral.

É o órgano supremo do goberno da Asociación e está integrada por todas as persoas asociadas.


Artigo 13. Reunións: clases e convocatorias.

1. As asambleas da Xunta Xeral poden ser ordinarias ou extraordinarias.
a. A Xunta Xeral Ordinaria celebrarase unha vez ao ano dentro dos catro meses seguintes ao peche do exercicio económico.
b. As Xuntas Xerais Extraordinarias celebraranse cando as circunstancias o aconsellen, cantas veces o acorde a Xunta Directiva ou cando o solicite por escrito o dez por cento dos socios.
2. As convocatorias realizaranse por escrito sinalando o lugar, día e hora da asamblea, así como a orde do día. Entre a publicación e a notificación da convocatoria e a data de celebración han de pasar os seguintes prazos:
a. Para a Xunta Xeral Ordinaria ha de mediar un mínimo de quince días naturais.
b. Para as Xuntas Xerais Extraordinarias darase o máximo prazo posible que permita as circunstancias que motivaron a convocatoria.
3. A documentación e información sobre materias incluidas na orde do día estará a disposición dos asociados coa mesma antelación que a convocatoria.

Artigo 14. Constitución e quórum de convocatoria.

A Xunta Xeral Ordinaria quedará válidamente constituida sempre que estén presentes a maioría dos asociados en primeira convocatoria ou, transcurrida media hora, en segunda convocatoria, con calquera número de asistentes con dereito a voto.

A Xunta Xeral Extraordinaria quedará válidamente constituida en única convocatoria, con calquera número de asistentes con dereito a voto.

En calquera caso, é necesaria a asistencia dun membro da Xunta Directiva, ben sexa de forma presencial ou delegada.


Artigo 15. Xunta Xeral Ordinaria.

Serán competencias da Xunta Xeral Ordinaria:

a) Examinar e aprobar as contas e balances do exercicio anterior.
b) Aprobar o orzamento de gastos para o seguinte exercicio, e o plan de actividades.
c) Examinar e aprobar as cotas das persoas asociadas para facer frente ao orzamento do exercicio.
d) Elexir e cesar ás persoas integrantes da Xunta Directiva.
e) Aprobar a incorporación ou separación a unha Federación.
f) Solicitar a declaración de utilidade pública da Asociación.
g) Aprobar o Regulamento de Réxime Interno da Asociación.
h) Aprobar as modificacións ós Estatutos da Asociación.


Artigo 16. Xunta Xeral Extraordinaria.

Serán competencias da Xunta Xeral Extraordinaria:

a) Acordar a disolución da Asociación e designar ás persoas liquidadoras.
b) As que sendo competencia da Xunta Xeral Ordinaria, por razóns de urxencia ou necesidade, non poidan agardar a súa convocatoria.
c) Todas non conferidas expresamente á Xunta Xeral Ordinaria ou á Xunta Directiva.


Artigo 17. Adopción de acordos.

1. Os acordos da Xunta Xeral adoptaranse por maioría simple das persoas presentes ou representadas, cando os votos afirmativos superen aos negativos, non sendo computables a estes efectos os votos nulos, en branco nin as abstencións.

2. Será necesaria a maioría absoluta dos votos emitidos, que resultará cando os votos afirmativos superen a metade das persoas presentes ou representadas, para adoptar os seguintes acordos:
a. Designación de membros da Xunta Directiva.
b. Acordo para constituir Federacións e para integrarse ou separarse delas.
c. Modificacións do Artigo 2 dos Estatutos: domicilio da Asociación.
d. Disposición ou alleamento de bens.

3. Será necesaria a unanimidade, que resultará do voto afirmativo de todas as persoas asociadas, para adoptar os seguintes acordos:
a. Modificacións dos Estatutos, excepto do Artigo 2.
b. Remuneración das persoas que integran a Xunta Directiva.

4. Os acordos adoptados conforme aos preceptos anteriores obrigarán a todas as persoas asociadas, incluso as non asistentes.


DA XUNTA DIRECTIVA


Artigo 18. Xunta Directiva.

É o órgano de representación que xestiona e representa os intereses da Asociación de acordo coas disposicións e directivas da Xunta Xeral.

Artigo 19. Composición, duración, remuneración e cese.

1. A Xunta Directiva estará formada por Presidente/a, Vicepresidente/a, Secretario/a, Tesoureiro/a e tres vogais; elexidos entre as persoas asociadas maiores de idade, en pleno uso dos seus dereitos civís e que non estén incursas en motivos de incompatibilidade legalmente establecidos.

2. A duración do seu mandato será de dous anos, podendo ser obxecto de sucesivas reeleccións.
3. Os cargos que componen a Xunta Directiva serán desempeñados de forma gratuita, sen prexuízo do dereito ao reembolso dos gastos debidamente xustificados en que poidan incorrer por actuacións relacionadas coa Asociación.

4. Os cargos da Xunta Directiva cesarán na súa función por:
a. Morte ou declaración de falecemento de persoa física ou extinción da persoa xurídica.
b. Incapacidade, inhabilitación ou incompatibilidade, de acordo co establecido no ordenamento xurídico
c. Resolución xudicial.
d. Renuncia voluntaria.
e. Perda da condición de persoa asociada.
f. Incumprimento das obrigas que tivese encomendadas.
g. Transcurso do período do seu mandato. Neste caso e en tanto non se proceda á elección da nova Xunta Directiva, aquela continuará en funcións ata a designación dos novos membros.

5. De producirse vacantes na Xunta Directiva, as funcións deses postos serán desempeñadas provisionalmente polos restantes membros, ata a elección definitiva pola Xunta Xeral.

Artigo 20. Reunións e acordos.

1. A Xunta Directiva será convocada polo presidente, a iniciativa propia ou a petición de calquera dos seus compoñentes.
2. Para estar válidamente constituída deberán estar presentes a metade máis un dos seus membros e, en todo caso, o presidente e o secretario ou as persoas que os substitúan.
3. Para que os acordos da Xunta Directiva sexan válidos, deberán ser adoptados pola maioría de votos dos asistentes. Os empates serán dirimidos mediante voto de calidade do Presidente.

Artigo 21. Facultades da Xunta Directiva.

A Xunta Directiva terá as seguintes atribucións:

a) Programar e dirixir as actividades asociativas. 
b) Levar a xestión administrativa e económica da Asociación. 
c) Executar os acordos da Xunta Xeral.
d) Someter a aprobación da Xunta Xeral o orzamento anual, así como o estado de contas do ano anterior.
e) Convocar e fixar as datas das asembleas.
f) Propoñerlle á Xunta Xeral a fixación de cotas ordinarias e extraordinarias para as persoas asociadas.
g) Designar as comisións de traballo ou seccións que se estimen oportunas para o bo funcionamento da Asociación.
h) Ditar normas interiores de organización e exercer cantas funcións non estean expresamente asignadas á Xunta Xeral.
i) Resolver as solicitudes de ingreso de asociados/as.
j) Propoñer o plan de actividades da asociación á Xunta Xeral para a súa aprobación, impulsando e dirixindo as súas tarefas.
k) Resolver os procedementos disciplinarios que se instrúan.
Para levar a cabo ditas atribucións, ostentará os seguintes poderes, sempre baixo control da Xunta Xeral:

a) Representación da Asociación naqueles actos e negocios por virtude dos que aquela adquira, posúa, grave ou transmita toda clase de bens, comprar e vender, permutar, dar e tomar en arrendamento, usufructo ou por calquera outro título; constituir, extinguir e cancelar hipotecas e demás gravames, celebrar no nome da Asociación contratos, compromisos e convenios con toda clase de persoas e organismos; afianzar operacións alleas, tomar a préstamo cantidades monetarias que fosen necesarias para a boa marcha dos negocios da Asociación nas condicións que estime convenientes, concertar toda clase de operación con entidades bancarias e suscribir os documentos precisos para a formalización dos anteriores negocios xurídicos.
b) Representar a Asociación ante toda clase de persoas, físicas e xurídicas, de carácter público e privado, e ante toda clase de autoridades da Administración Central, Autonómica e Local, tendo neste punto todas as facultades precisas para a mellor realización de tal representación, representar á Asociación en xuízo, intervindo ben directa e persoalmente ou ben por medio de Procuradores dos Tribunais ou Letrados con poder xeral para preitos e, en todo caso, para que activa e pasivamente, como parte principal, liticonsorte, terceiro ou coadxuvante, actúe ou interveña en toda clase de feitos, actos e negocios xurídicos, de carácter procesal ou prexudicial, incluso actos de conciliación ou, con ou sen conformidade, interpoñendo, exercitando, disentindo, apartándose, transixindo, extinguindo, renunciando e esgotando dereitos, accións e excepcións por todas as súas incidencias e recursos ordinarios e extraordinarios, comprendidos os de queixa, responsabilidade civil, casación en todas as súas modalidades e revisión ante xulgados, tribunais, organismos e corporacións, autoridades e funcionarios de calquera outra clase existente, que se cree no futuro e actuando con cantas facultades sexan presuposto, desenvolvendo, complemento ou consecuencia da súa situación procesal plena ata obter resolución definitiva e firme e lograr a súa completa execución.
c) Absolver posición na proba de confesión xudicial e declarar como testemuña.
d) Percibir e cobrar en todo ou en parte sumas en débeda á Asociación, constituir, retirar e dispoñer dos depósitos, consignacións e fianzas situadas a nome da Asociación en establecementos bancarios ou oficinas públicas ou privadas e intervir e ser ofertante en toda clase de poxas, concursos e concursos-poxas constituíndo paro o efecto os avais que sexan precisos.
e) Abrir, seguir e cancelar contas correntes, de crédito, de aforro e de calquera outra especie situadas a nome da Asociación en establecementos públicos e privados, firmando talóns, cheques e outros documentos que fose mester para estes fins, librar, avalar, endosar, aceptar, negociar, descontar, cobrar e pagar letras de cambio, pagarés e demáis documentos mercantís.
f) Nomear ao persoal técnico, administrativo, obreiro e subalterno que teña que traballar por conta e baixo a dependencia da Asociación, sinalando a ese persoal as súas funcións, dispoñer da súa separación da Asociación e exercer sobre eles a facultade disciplinaria, fixar e pagar as súas retribucións.
g) Levar e firmar correspondencia e libros sociais.
h) Conferir toda clase de poderes que conteñan todas ou algunhas das anteriores facultades salvo as indelegables, e revocalos en todo ou en parte.


Artigo 22. Presidente/a.

A persoa que ostente a presidencia terá as seguintes atribucións:

a) Representar legalmente á asociación diante de calquera organismo público ou privado.
b) Convocar e presidir as sesións que celebre a Xunta Directiva e a Xunta Xeral, dirixir as deliberacións dunha e outra, e decidir con voto de calidade os casos de empate de votos cando proceda.
c) Ordenar a execución dos acordos adoptados pola Xunta Directiva e a Xunta Xeral.
d) Ordenar os pagamentos acordados válidamente.
e) Asinar as actas, certificados, pagamentos e outros documentos da asociación xunto coa persoa que ostenta a secretaría ou membro da Xunta Directiva a quen lle corresponda a elaboración do documento que se trate.


Artigo 23. Vicepresidente/a.

A persoa que ostente a vicepresidencia realizará as funcións da presidencia nos casos de ausencia ou enfermidade, podendo tamén actuar en representación da asociación nos supostos en que así se acorde pola Xunta Directiva ou pola Asemblea Xeral.

Artigo 24. Secretario/a.

1. A persoa que ostenta a secretaría terá as seguintes atribucións:
a. Tramitar as solicitudes de ingreso na asociación e formalizar as inscricións de altas e baixas das persoas asociadas.
b. Dirixir as actividades sociais e a administración da asociación.
c. Formalizar as convocatorias de reunión por orde da presidencia e redactar as actas correspondentes. 
d. Expedir certificacións dos acordos co visto e prace do presidente/a, así como emitir informes. 
e. Redactar o inventario de bens da Asociación.
f. Custodia do arquivo de libros e documentos da Asociación.
g. Cumprir coas demais obrigas documentais nos termos que legalmente corresponda.

2. A persoa que ostenta a secretaría, nos casos de ausencia ou enfermidade, será sustituída por outro membro da Xunta Directiva designado pola persoa que ostenta a Presidencia.


Artigo 25. Tesoureiro/a.

A persoa que ostenta a tesourería terá as seguintes atribucións:

a) Recadar e custodiar os fondos pertencentes á Asociación, custodialos e invertilos na forma acordada pola Xunta Directiva e a Xunta Xeral.
b) Intervir coa súa firma todos os documentos de cobros e pagos co visto e conforme da presidencia.
c) Dar cumprimento ás ordes de pagamento que expida a persoa que ostenta a presidencia.
d) Elaboración do anteproxecto de orzamentos para a súa aprobación.
e) Levar os libros de contabilidade da asociación e elaborar as contas anuais para a súa aprobación pola Xunta Xeral.
f) Calquera outras funcións propias de tesourería como a responsabilidade da xestión económico financeira da Asociación.


Artigo 26. Vogais.

Os demáis membros da Xunta Directiva terán as obrigas propias do seu cargo, e aqueloutras que lles sexan encomendadas, tales como realizar programas e estudos con carácter xeral ou en áreas de actuación determinadas.


CAPÍTULO IV
DO RÉXIME ECONÓMICO


Artigo 27. Patrimonio inicial.

O patrimonio fundacional é nulo.

O exercicio asociativo e económico comenzará o 1 de xaneiro e rematará o 31 de decembro.


Artigo 28. Recursos económicos.

A asociación manterase dos seguintes recursos:

a) As cotas periódicas das persoas asociadas que sexan aprobadas pola Xunta Xeral Ordinaria.
b) As cotas extraordinarias que propoña a Xunta Directiva e sexan aprobadas pola Xunta Xeral.
c) As doazóns ou subvencións que poidan conceder órganos públicos, entidades privadas ou particulares.
d) Os ingresos que se poidan recibir polo desenvolvemento das actividades da asociación.
e) Calquera outro ingreso admitido pola normativa vixente para actividades non lucrativas.


Artigo 29. Contas anuais.

Anualmente, con referencia ó ultimo día do exercicio económico, elaboraranse as contas anuais, expresivas da situación patrimonial e contable da Asociación, así como unha memoria das actividades realizadas. Esta documentación estará a disposición das persoas asociadas adxuntas á convocatoria da asamblea.

A Xunta directiva levará os correspondentes libros de contabilidade, que permitan obter unha imaxe fiel do patrimonio, o resultado e a situación financeira da Asociación.



CAPÍTULO V
DO REGULAMENTO DE RÉXIME INTERNO


Artigo 30. Regulamento de Réxime Interno.

Por acordo da Xunta Xeral pode aprobarse un regulamento de réxime interno, que desenvolverá aquelas materias non contempladas directamente nestes estatutos.
O funcionamento interno da asociación estará sometido ao ordenamento xurisdicional civil.



CAPÍTULO VI
DO REGULAMENTO ELECTORAL


Artigo 31. Regulamento electoral.

1. O prazo de presentación de candidaturas pecharase o día 31 de decembro do ano anterior ao que lle corresponda celebrar eleccións. Ditas candidaturas serán enviadas por escrito ao Secretario da Asociación.
2. Se existise máis dunha candidatura, o Presidente especificará no orde do día “Eleccións á Xunta Directiva”, votarase na Xunta Xeral Ordinaria de forma nominativa; gañando a candidatura que obteña máis votos dos presentes.
3. Se non existise máis dunha candidatura, o Presidente especificará na orde do día “Re-elección da Xunta Directiva actual”. 



CAPÍTULO VII
DISOLUCIÓN


Artigo 32. Disolución.

A asociación disolverase polas seguintes causas:

a) Por acordo adoptado por maioría cualificada na Xunta Xeral Extraordinaria.
b) Polas causas que se determinan no art. 39 do Código Civil.
c) Por sentenza xudicial firme.
d) Polas causas que se determinen nos presentes estatutos.


Artigo 33. Liquidación.

1. Acordada a disolución da asociación, ábrese o período de liquidación, ata o fin do cal a entidade conservará a súa personalidade xurídica.

2. Os membros da xunta directiva no momento da disolución convértense en liquidadores, salvo designación expresa de liquidadores pola asemblea xeral ou por autoridade competente.

3. Corresponde aos liquidadores:
a. Velar pola integridade do patrimonio da Asociación.
b. Concluír as operacións pendentes e efectuar as novas que sexan precisas para a liquidación.
c. Cobrar os créditos da Asociación.
d. Liquidar o patrimonio e pagar aos acredores.
e. Destinar o haber resultante da liquidación aos fins previstos no acordo de disolución ou nos estatutos, que non desvirtúen a súa natureza non lucrativa.
f. Solicitar a baixa da Asociación e cancelación de asentos rexistrais.
4. Á solicitude de inscrición da disolución da Asociación no rexistro acompañarase do xustificante acreditativo do destino dos bens resultantes da liquidación.



DISPOSICIÓN ADICIONAL

En todo canto non estea previsto nos presentes Estatutos aplicarase a Lei Orgánica 1/2002, do 22 de marzo, reguladora do Dereito de Asociacións e demais disposicións complementarias.



DILIXENCIA

Modificación completa dos Estatutos segundo o acordo da Xunta Xeral Extraordinaria do 1 de xuño do 2017, cuxo texto completo foi sometido a votación e aprobado por unanimidade na Xunta Xeral Extraordinaria do 22 de xuño do 2017.



As Pontes, a 1 de xullo de 2017
Fdo. D. Luis Otero Ramil (Presidente).                                                                              Fdo. D. Samuel Goás Leal (Secretario).
